[bookmark: _GoBack]Name: Coey Yu Shuk Wa
成個旅程最難忘係去義教，啲小朋友真係好熱情好認真。
第一日上晝係教小三學生，佢哋係過度興奮，不停嗌，所以第一日去義教個感覺其實令我好崩潰，因為我要嗌破喉嚨去教去控制班學生。響呢刻覺得原來做老師都辛苦。嗰刻攰到想第二日唔去教！
第一日晏晝我係教小四學生，佢哋相對就好專心，但係都好熱情。短短45分鐘已經同我地打成一片，見到佢哋咁認真，我自己都有少少慚愧。
去到第二日令我驚喜又感動 — 首先第一日我教嗰班小三小四雖然只係同我相處45分鐘，但全部都記得我名，而且好有禮貌好熱情，同佢地不斷講「余老師好！」 呢樣野已經令我好感動。相比返我，自己對咗成個sem都未必記得老師個名，但佢哋真係將我放上心，證明佢哋其實都重視我哋同佢地上嘅堂，即使只有45分鐘。到教完走之前又同佢哋打咗場乒乓波，雖然我輸左俾佢地但我好快樂。我好耐無試過咁單純為件事笑。響離開學校之前我以為咁就完咗義教，點知走嗰陣竟然收到我教嘅學生親手自製嘅心意卡！學生係好有心機整到好靚，佢地仲衝過黎攬住我，令我真係勁感動同不捨！ 呢個經驗真係畢生難忘！

除左義教，我響呢次交流雖然同同學有小矛盾小爭執，但好彩最後大家都開心見誠講清楚，更加練習了解到點同意見不一嘅人尋求平衡點同和平共處。

至於同當地四川同學相處就令我對內地人嘅印象好大改變，因為佢哋係真心無私對待我，只求我哋喺四川過得舒適滿意。識到佢哋真係最大收穫！ 

感激我有幸參與是次交流。

